Avgerð frá 14.02.2002, j. nr. 20S01-0102
- avlopsskattur 
- írestandi skattur 
- rentufrádráttur 
- skattauppgerð
§ 79 og § 80 í skattalógini, 
§ 24 í toll- og skattafyrisitingarlógini

· Samandráttur: Skattgjaldari (kona) fekk fyri árini 1993, 1994 og 1995 fleiri skattauppgerðir fyri hvørt árið. Fyrstu uppgerðirnar góvu avlopsskatt, við tað at hon fekk rentufrádrátt, sum maðurin, sum var undir DIS-skipanini, skuldi havt, meðan seinnu uppgerðirnar kravdu írestandi skatt við tað, at feilurin varð rættaður við, at rentufrádrátturin varð fluttur til mannin. Avlopsskatturin varð fyrst umbókaður til mannin, men seinni afturførdur til konuna. Talan var um ein EDV feil, sum bleiv rættaður. Skattgjaldarin (konan) fekk soleiðis írestandi skatt. Avgerðin varð kærd til kommunalu skattakærunevndina, men eingin avgerð kom frá nevndini, og avgerðin varð kærd til landsskattakærunevndina.
Landsskattakærunevndin staðfesti, at kærarin í seinnu skattauppgerðunum fyri árini 1993, 1994 og 1995 varð álíknaður sambært sjálvuppgávu síni t.v.s uttan rentufrádrátt. Hetta hevur ført við sær, at tann avlopsskattur, sum av órøttum var roknaður við fyrru uppgerðini, er afturkravdur. Hendan mannagongd var í samsvar við § 80 stk. 2 í skattalógini, kærarin varð álíknaður eftir sjálvuppgávuni, og tí avgjørdi nevndin at staðfesta álíkningarnar fyri hesi ár. 

Málslýsing:
Málið snýr seg um álíkningina hjá kæraranum (konu) fyri árini 1993, 1994 og 1995, har hon hevur fingið fleiri skattauppgerðir fyri hvørt árið. Fyrstu uppgerðirnar góvu henni avlopsskatt, meðan seinnu uppgerðirnar kravdu írestandi skatt.

Á ársuppgerðini fyri 1993, sum var útskrivað 12.04.94 fekk kærarin avlopsskatt uppá 7.976 kr. (7.524,80 + 6 %: 451,48). Avlopsskatturin var ikki útgoldin men umbókaður til skattaskuld hjá manninum. 01.08.97 fær kærarin broytta ársuppgerð. Hon vísir nú írestandi skatt uppá 6.778,80 kr. + 6 %: 406,72 kr. + áður útgoldnar 7.976 kr. = 15.161 kr. Seinni verða tær 7.976 kr., sum vóru umbókaðar til mannin, afturførdar til kæraran.

Á ársuppgerðini fyri 1994 fær kærarin fyrst ein avlopsskatt uppá 7.949,20 kr. + 6%: 476,95 kr. í alt 8.426 kr., meðan seinna uppgerðin vísir írestandi skatt uppá 5.990,00 + 6 %: 359,40 kr. + áður útgoldnar 8.426 kr., íalt kr. 14.775. Avlopsskatturin var í fyrsta lagi umbókaður til skuld hjá manninum, men er seinni afturførdur til kæraran. 

Á ársuppgerðini fyri 1995 fær kærarin fyrst ein avlopsskatt uppá 8.463,76 kr. + 6 %: 507,82 kr. í alt 9.240 kr., meðan seinna uppgerðin fyri 1995 vísir avlopsskatt uppá 5.456 kr. + 6 %: 327,40 kr. – áður útgoldnar 9.240 kr. – rentur, í alt 3.282 kr. Eisini her er avlopsskatturin fyrst umbókaður til mannin men seinni afturførdur til kæraran.

Broytingarnar standast av rentufrádrátti, sum í 1. uppgerðini er roknaður í uppgerðina hjá kæraranum, men í seinnu uppgerðini er førdur yvir til mann hennara.

Kærarin hevur kravt Toll- og Skattstovuna at standa við 1. uppgerðirnar. Í skrivi dagfest 13.12.1999 hevur Toll- og Skattstovan, at álíknað er eftir sjálvuppgávum kærarans. Við skrivi dagfest 09.01.2000 hevur kærarin kært avgerðina til Kommunalu Skattakærunevndina. Tá kærarin í august 2000 ikki hevði fingið nakra avgerð frá kommunalu skattakærunevndini, hevur hon latið kæruna víðari til Landsskattakærunevndina. 

Kærarin ger galdandi: 
Í kæruni og á fundi í Landsskattakærunevndini 14.02.2001 greiddi kærarin frá, at hon á sjálvuppgávunum hjá sær og manninum fyri árini 1993, 1994 og 1995 klárt og týðiliga hevði skrivað, at maðurin skuldi hava rentufrádrátt teirra. Hetta komst av, at maðurin sigldi undir DIS og at neyðugt var, at hann var skrásettur við rentufrádráttinum, fyri at hann kundu fáa kompensatión frá Udligningskontoret. Tá kærarin fær ársuppgerðirnar fyri nevndu ár stendur á uppgerðunum, at hon fær avlopsskatt, og at hon hevur 0,00 kr í rentufrádrátti. Í 1997 fær hon uttan aðra fráboðan ella grundgeving nýggjar uppgerðir, har hon nú verður kravt eftir ávikavist 15.161 kr., 14.775 kr. og 3.282 kr.

Ikki fyrr enn kærarin sjálvur roynir at finna út av, hvat er hent við skattauppgerðum hennara, fær hon frá Toll- og Skattstovuni at vita, at hóast ársuppgerðir hennara vísa, at hon ongan rentufrádrátt hevur, so hevur hon í ársuppgerðunum fingið tann rentufrádrátt, sum var til avlops í 1. skattauppgerðunum hjá manni hennara. Hon fekk tá at vita, at feilurin var uppstaðin av einum edv.- ella systemfeili, og at Toll- og Skattstovan ikki visti av hesum, og at feilurin var komin fram, tá tey av øðrum orsøkum gjørdu broytingar í skattauppgerðunum hjá manni hennara.

Á fundinum 14.02.2001 upplýsti kærarin, at so vítt hon visti, vóru viðurskiftini við Gjaldstovuna um umbóking av avlopsskatti og rætting og striking av rentum ikki komin uppá pláss enn fyri 1993, 1994, og 1995, tí hon verður enn kravd eftir gjaldi fyri m.a. morarentir fyri nevndu ár.

Kærarin sigur, at tað er óskiljandi, at hon á hendan hátt skal rinda fyri tey mistøk, sum Toll- og Skattstovan ger og krevur, at broytingar ikki verða gjørdar viðvíkjandi rentufrádráttinum.

Toll- og Skattstovan ger galdandi:
Toll- og Skattstovan sigur í ummæli sínum, at rætt er, at kærarin og maðurin á sjálvuppgávunum fyri 1993, 1994 og 1995 hava fráboðað, at maðurin skal hava rentufrádráttin. Tá sjálvuppgávurnar eru innlisnar hjá Toll- og Skatt, er eisini gjørt eftir fráboðanini frá kæraranum. Maður kærarans sigldi undir Dis-skipanini. Fyri nevndu ár verður hann skrásettur við negativari skattskyldugari inntøku. Tá so er, er EDV-skipanin háttað soleiðis, at tá maðurin ikki fær nýtt allan rentufrádráttin, verða ónýttu renturnar fluttur til konuna, so hon kann fáa frádrátt fyri tær. Hetta ger EDV-skipanin eisini í hesum føri. Trupulleikin er bert, at tað skuldi ikki verið gjørt, tá talan er um persón, sum sigldi undir DIS. Hetta er tengt at, at hann fær kompensatión fyri rentuna. 

Talan er sostatt um ein EDV feil.

Tá Toll- og Skattstovan í 1997 av øðrum orsøkum ger broytingar í uppgerðini hjá manninum, fær hann nýtt renturnar, og tær verða tí fluttar yviraftur til hansara. Av somu orsøk verða uppgerðirnar hjá konuni broyttar, og hon verður tí kravd eftir írestandi skatti. Avlopsskatturin, sum hon áður hevði fingið, var umbókaður til skuld hjá manninum, men hevur Toll- og Skattstovan seinni givið Gjaldstovuna boð um at afturføra avlopsskattin til kæraran. Eisini eru tær renturokningar, sum hava staðist av hesum feili, strikaðar.

Sambært Toll- og Skattstovuni eru álíkningarnar hjá kæraranum fyri 1993, 1994 og 1995 sostatt nú rættar og gjørdar samsvarandi sjálvuppgávunum hjá kæraranum og manni hennara. Av hesum stendur Toll- og Skattstovan við avgerð sína um at umlíkna kæraran fyri 1993, 1994 og 1995. Á fundi í Landsskattakærunevndini 14.02.2001 upplýsti Toll- og Skattstovan, at hon, um kærarin vildi tað, enn einaferð kundi fara ígjøgnum málið saman við henni fyri at tryggja, at allar rættingar vóru komnar uppá pláss eisini umbókingarnar av avlopsskatti og rentureguleringarnar, sum skuldu gerast.

Viðmerkingar og avgerð frá Landsskattakærunevndini: 
Sambært málsupplýsingunum er kærarin í seinnu skattauppgerðunum fyri árini 1993, 1994 og 1995 álíknaður sambært sjálvuppgávu síni t.v.s uttan rentufrádrátt. Hetta hevur ført við sær, at tann avlopsskattur, sum av órøttum var roknaður við fyrru uppgerðini, er afturkravdur. Hendan mannagongd er í samsvar við § 80 stk. 2 í skattalógini, sum ásetir soleiðis: "Um broytt endalig álíkning, sum er gjørd aftan á 1. mai í álíkningarárinum ávirkar, at avlopsskattur, sum er afturgoldin skattskylduga eftir § 79, verður lækkaður ella fellur burtur, skal viðkomandi gjalda peningin aftur ..."

Kærarin hevur ført fram, at tá Toll- og Skattstovan hevur ábyrgdina av, at feilur er hendur í hennara skattauppgerð, eigur hon ikki at bera sviðan av feilinum. Hinvegin hevur Toll- og Skattstovan upplýst, at teir, við at umbóka avlopsskattin av fyrru uppgerð aftur til kæraran og við at strika ta roknaðu rentuna, hava rættað sítt mistak, so at kærarin einki tap hevur havt av feilinum í fyrru skattuppgerðunum. 

Vísandi til § 80 stk. 2 og at kærarin nú er álíknaður eftir sjálvuppgávu síni, avgjørdi Landsskattakærunevndin at staðfesta álíkningarnar, sum Toll- og Skattstovan hevur gjørt fyri 1993, 1994 og 1995. 

Um kravið hjá Toll- og Skattstovuni uppá írestandi skatt og rentur er mist av øðrum obligatiónsrættarligum grundum sum t.d. passiviteti, ella at kærarin í góðari trúgv hevur móttikið og brúkt sín avlopsskatt, hevur Landsskattakærunevndin ikki tikið støðu til. Hetta kemst av, at talan er um spurningar, sum ikki koma undir viðgerðarheimildina hjá nevndini, soleiðis sum hendan er orðað í § 24 í lógini um Toll- og Skattafyrisiting. Viðvíkjandi hesum spurningum kann vera víst til, at avgerðir hjá innheintingardeildunum hjá Toll- og Skattstovuni og Gjalstovuni kunnu leggjast fyri landsstýrismannin í fíggjarmálum.

Avgerðin hjá Landsskattakærunevndini kann sambært § 25 stk. 5 í lóg um Toll- og Skattafyrisiting leggjast fyri Føroya Rætt, men skal hetta verða gjørt innan 3 mánaðar frá móttøku av úrskurðinum. 

